
Ankarada Yeni Azərbaycan Partiyası ilə Ədalət və İnkişaf Partiyası 

arasında əməkdaşlığın inkişafı məsələləri müzakirə olunub

Nümayəndə heyəti Anıtqəbir muzeyi 
ilə tanış olub, Yeni Azərbaycan Partiyası 
Sədrinin müavini Tahir Budaqov xatirə 
kitabına ürək sözlərini yazıb.

Yeni Azərbaycan Partiyasının 
nümayəndə heyətinin Ankarada AKP-nin 
mərkəzi qərargahında ilk olaraq Türkiyənin 
hakim Ədalət və İnkişaf Partiyası (AKP) 
Sədrinin birinci müavini, Türkiyə Böyük 
Millət Məclisinin üzvü Numan Kurtulmuş ilə 
görüşüb.

Görüşdə iki qardaş ölkənin 
hakim siyasi partiyaları arasın-
da əməkdaşlıq əlaqələrinin real 
vəziyyəti yüksək dəyərləndirilib, 
perspektivlər müzakirə olunub.

Sonra Yeni Azərbaycan Parti-
yası Sədrinin müavini Tahir Buda-
qov və Ədalət və İnkişaf Partiyası 
Sədrinin birinci müavini Numan 
Kurtulmuş YAP ilə AKP arasında 
əməkdaşlığa dair niyyət protokolu-
nu imzalayıblar.

İmzalanma mərasimindən 
sonra YAP Sədrinin müavini Tahir 
Budaqov və AKP Sədrinin birinci 
müavini Numan Kurtulmuş birgə 
mətbuat konfransı keçiriblər.

Türkiyə-Azərbaycan 
münasibətlərini bütün dünya üçün 
qardaşlıq nümunəsi kimi dəyərləndirən 
AKP Sədrinin birinci müavini Numan Kur-
tulmuş deyib ki, Qarabağın işğaldan azad 
olunması ilə nəticələnən 44 günlük Vətən 
müharibəsində Azərbaycanın yanında 
olmaqla, iki dövlət olsaq da, bir millət 
olduğumuzu bir daha həm azərbaycanlı 
qardaşlarımıza, həm də bütün dünya-
ya göstərdik. Törədilən soyqırımlar, bir 
milyondan çox günahsız insanın doğma 
yurdundan didərgin düşməsi və mövcud 
işğal ilə Azərbaycan xalqına qarşı davam 
edən zülmlərin aradan qaldırılması heç bir 
vasitəçiliklə, diplomatik və siyasi danışıq-
larla mümkün olmadı.

Dünya birliyinin Xocalı soyqırımı başda 
olmaqla, törədilən bütün cinayətlərə və 
ədalətsizliklərə səssiz qaldığını təəssüf 
hissi ilə qeyd edən AKP Sədrinin birinci 
müavini Numan Kurtulmuş tarixi zəfər 
münasibətilə bir daha səmimi təbriklərini 
çatdırıb, şəhidlərimizə Allahdan rəhmət, 
qazilərimizə şəfa diləyib. O deyib: 
“Azərbaycanın Qarabağ Zəfəri nəticəsində 

yaranmış mövcud vəziyyət, cəbhədə qa-
zanılan qələbə həm Azərbaycan, həm də 
Türkiyə üçün faydalı olacaq”. AKP rəsmisi 
diqqətə çatdırıb ki, region Azərbaycan və 
Türkiyənin dostluğu, qardaşlığı sayəsində 
sülh və inkişaf mərhələsinə daxil olur. 
Bu bölgədə gözü olan bütün imperialist 
güclərin həvəs və istəklərinə baxmaya-
raq, gücümüzü artıraraq, dostluğumuzu 
qoruyaraq, imkanlarımızı səfərbər edərək 
bu coğrafiyada sülhün, əmin-amanlığın və 

tərəqqinin bərqərar olmasına nail olacağıq.
Doğma Vətən hesab etdiyi-

miz Türkiyədə olmaqdan, yüksək 
qonaqpərvərlikdən məmnunluğunu 
ifadə edən Yeni Azərbaycan Partiyası 
(YAP) Sədrinin müavini – Mərkəzi Apa-
ratın rəhbəri Tahir Budaqov bildirib ki, 
ölkələrimiz tarixdə ən uğurlu və güclü 
əməkdaşlıq dövrünü yaşayır. Azərbaycan 
Prezidenti, Yeni Azərbaycan Partiyasının 
Sədri İlham Əliyev ilə Türkiyə Prezidenti, 
Ədalət və İnkişaf Partiyasının Sədri Rəcəb 
Tayyib Ərdoğanın dostluq və qardaş-
lıq münasibətləri, ölkələrimiz arasında 
digər sahələrdə olduğu kimi YAP və 
AKP əməkdaşlıq əlaqələrinə də dinamik 
mərhələ yaradıb. 

Mayın 4-də Türkiyənin Ədalət və 
İnkişaf Partiyası – Yeni Azərbaycan Parti-
yası əməkdaşlığı çərçivəsində Azərbaycan 
xalqının ümummilli lideri Heydər Əliyevin 
anadan olmasının 98-ci ildönümünə həsr 
olunmuş “Azərbaycan–Türkiyə, bir millət, 
iki dövlət: Qarabağ zəfəri sonrası reallıqlar 

və uydurma erməni soyqırımı açıqla-
masının regionda sülhə və sabitliyə 
təsirləri” mövzusunda videokonfrans 
keçirildiyini xatırladan YAP Sədrinin 
müavini Tahir Budaqov deyib: “Bu 
konfransda dərin məzmunlu çıxışlar 
oldu, gələcəkdə Azərbaycanın və 
Türkiyənin əməkdaşlığı, yeni şəraitə 
uyğun siyasətin həyata keçirilməsi 
üçün mühüm mesajlar verildi. Biz də 
Ankaraya səfərimizi türk dünyasının 
böyük oğlu, “Azərbaycanın sevincini 
sevinicimiz, kədəri kədərimizdir”, – 
ifadəsi ilə nəsillərə örnək yaradan 
Türkiyə Respublikasının qurucusu 
Mustafa Kamal Atatürkün məzarını – 
Anıtqəbri ziyarət etdik”.

Çıxışlarda diqqətə çatdırılıb ki, 
müzəffər Ali Baş Komandan İlham 

Əliyevin rəhbərliyi ilə yenilməz Azərbaycan 
Ordusunun 44 günlük şanlı Vətən savaşın-
da qazandığı qələbə bölgədə yeni vəziyyət 
yaradıb. Regional nəqliyyat və kommuni-
kasiya xətlərinin bərpası sülh, əməkdaşlıq 
və inkişaf istəyən bütün tərəflərin maraqla-
rını təmin edir. Bütün tərəflər işğal faktının 
aradan qaldırılması nəticəsində yaranmış 
vəziyyəti düzgün dəyərləndirməlidir. 

Zəngəzur nəqliyyat dəhlizinin 
əhəmiyyətini yüksək dəyərləndirən partiya 
rəsmiləri Türkiyənin Naxçıvana birləşəcək 
dəmir yolu xətti ilə Azərbaycanın digər 
bölgələrinə və digər türkdilli ölkələrə 
quru yolu ilə sərbəst çıxış əldə edəcəyini 
bütün region üçün əhəmiyyətli hadisə kimi 
dəyərləndiriblər.

Mətbuat konfransında Vətən 
müharibəsindən sonra Azərbaycanın 
yürütdüyü siyasət yüksək qiymətləndirilib. 
Diqqətə çatdırılıb ki, işğaldan azad edilən 
ərazilərdə aparılan əsaslı bərpa və 
yenidənqurma işləri, əhalinin doğma yurdu-
na vahid strategiya əsasında qaytarılması 

istiqamətində görülən işlər nümunəvidir. 
Bütün bu proseslərdə Azərbaycanın 
və Türkiyənin atdığı birgə addımlar 
təqdirəlayiq, Yeni Azərbaycan Partiyası 
ilə Ədalət və İnkişaf Partiyasının səmərəli 
əməkdaşlığı qardaşlığımızın qorunmasına 
böyük töhfədir.

Sonra Yeni Azərbaycan Partiyasının 
nümayəndə heyəti Ədalət və İnkişaf Parti-
yası (AKP) Sədrinin beynəlxalq məsələlər 
üzrə müavini Əfkan Ala ilə görüşüb.

Yeni Azərbaycan Partiyası ilə Ədalət 
və İnkişaf Partiyasının əməkdaşlıq 
əlaqələrinin inkişaf perspektivləri 
müzakirə olunduğu görüşdə YAP-AKP 
münasibətlərinin inkişafı, gələcəkdə hər iki 
partiyanın beynəlxalq əlaqələr sahəsində 
birgə fəaliyyət mexanizminin işlənib 
hazırlanması, Yeni Azərbaycan Partiyası 
ilə Ədalət və İnkişaf Partiyası arasında 
əməkdaşlığa dair niyyət protokoluna uyğun 
olaraq, partiyaların rəhbər şəxslərinin, 
eləcə də millət vəkillərinin beynəlxalq 
təşkilatlar çərçivəsində birgə fəaliyyətinə 
dair koordinasiyanın yaradılmasına dair 
fikir mübadiləsi aparılıb və ümumi razılıq 
əldə edilib.

İyunun 2-də Yeni Azərbaycan Partiyası 
nümayəndə heyəti Ədalət və İnkişaf 
Partiyası (AKP) Sədrinin müavini, Türkiyə 
Respublikasının sabiq Baş naziri Binəli 
Yıldırımla görüşüb. 

AKP-nin mərkəzi qərargahında 
dostluq şəraitində keçirilən görüşdə Yeni 
Azərbaycan Partiyası ilə Ədalət və İnkişaf 
Partiyasının əməkdaşlıq əlaqələrinin 
inkişaf perspektivləri müzakirə olunub. 
Azərbaycan Prezidenti, Yeni Azərbaycan 

Partiyasının Sədri İlham Əliyev ilə Türkiyə 
Prezidenti, Ədalət və İnkişaf Partiyasının 
Sədri Rəcəb Tayyib Ərdoğanın tapşırıqları 
əsasında iki qardaş ölkənin hakim parti-
yaları arasında çoxistiqamətli əlaqələrin 
vəziyyəti yüksək dəyərləndirilib.

Diqqətə çatdırılıb ki, dostluq və qar-
daşlıq münasibətləri ölkələrimiz arasında 
digər sahələrdə olduğu kimi, YAP-AKP 
münasibətlərində də nümunəvi məcrada 
dinamik şəkildə inkişaf edir.

Görüşdə milli ideologiyaların inkişafı, 
birgə sosial layihələrin işlənib hazırlanması 
perspektivləri, QHT və media qurumları 
ilə əməkdaşlıq, Yeni Azərbaycan Partiyası 
ilə Ədalət və İnkişaf Partiyası arasında 
əməkdaşlığa dair niyyət protokolundan 
irəli gələn vəzifələrlə bağlı səmərəli fikir 
mübadiləsi aparılıb və ümumi razılıq əldə 
edilib.

Səfər çərçivəsində YAP Gənclər 
Birliyinin sədri Bəxtiyar İslamov ilə qardaş 
ölkənin hakim Ədalət və İnkişaf Partiyası 
(AKP) Gənclər qollarının sədri Eyyub Kadir 
İnan arasında da görüş keçirilib. 

Görüşdə iki qardaş ölkənin gənclər 
birlikləri arasında əməkdaşlıq imkanları, 
tərəfdaşlıq əlaqələrinin qurulması, hər iki 
partiyanı təmsil edən gənclərin ölkələrimizə 
qarşılıqlı səfəri, intellektual inteqrasiya 
yolları müzakirə olunub.

Həmçinin Azərbaycanın və Türkiyənin 
dövlətçilik tarixindən mühüm tarixi missiya 
həyata keçirən YAP-ın və AKP-nin gənc 
üzvlərinin ictimai-siyasi proseslərdəki 
fəaliyyəti mühüm amil kimi dəyərləndirilib. 
Diqqətə çatdırılıb ki, gənclər bundan 
sonra da milli-mənəvi dəyərlərimizin 

qorunmasında, dövlətçiliyə aid bütün 
proseslərdə fəal olmalı, təmaslarını 
intensivləşdirməli, cəmiyyətlərimizdə 
saf imicləri ilə nümunəvi olmağı davam 
etdirməlidirlər. 

YAP-ın və AKP-nin Gənclər birliklərinin 
rəhbərlərinin növbəti görüşünün 
Azərbaycanda keçirilməsi qərara alınıb. 

Yeni Azərbaycan Partiyasının 
nümayəndə heyətinin Ankaraya səfəri 
çərçivəsində partiyanın və Türkiyənin 
hakim Ədalət və İnkişaf Partiyasının (AKP) 
Təftiş komissiyaları arasında əməkdaşlıq 
məsələləri də müzakirə olunub. 

YAP Təftiş Komissiyasının sədri, Milli 
Məclisin deputatı Sevinc Hüseynovanın 
Türkiyənin hakim Ədalət və İnkişaf Partiya-
sının (AKP) Təftiş Komissiyasının sədri Ah-
met Aydın ilə görüşündə iki qardaş ölkənin 
hakim partiyalarının Təftiş komissiyaları 
arasında təcrübə mübadiləsi, gələcək 
əməkdaşlığın əsaslarının yaradılması 
istiqamətində fikir mübadiləsi aparılıb.

Diqqətə çatdırılıb ki, Azərbaycanda 
böyük nüfuza malik Yeni Azərbaycan 
Partiyası monolit təşkilat olaraq cəmiyyətin 
bütün təbəqələrinə nüfuz etdiyi kimi, 
Türkiyədə də hakim Ədalət və İnkişaf 
Partiyası xalqın etimadını qazanıb və 
onu doğrulda bilib. Bu baxımdan, YAP-ın 
və AKP-nin təftiş komissiyaları arasında 
qarşılıqlı təcrübə mübadiləsi hər iki parti-
yanın gələcək fəaliyyətinin daha düzgün 
istiqamətləndirilməsinə töhfə verə bilər.

İyunun 3-də davam edəcək səfər 
çərçivəsində partiya heyətlərinin digər 
görüşləri keçiriləcək.

Azərbaycanın və Türkiyənin Baş prokurorları 
Gəncədə Ermənistan ordusunun raket atəşi 
nəticəsində dağılan ərazidə olublar

Azərbaycan Respublikasının Baş prokuroru Kamran 
Əliyev və Türkiyə Respublikası Ali Məhkəməsinin Baş 
prokuroru Bəkir Şahinin başçılıq etdiyi nümayəndə 

heyəti iyunun 2-də Gəncəyə səfər çərçivəsində xalqımızın 
ümummilli lideri Heydər Əliyevin şəhərin mərkəzində ucaldılmış 
abidəsini ziyarət edib, önünə gül dəstələri düzüblər. 

Səfər çərçivəsində dahi 
Azərbaycan şairi və mütəfəkkiri 
Nizami Gəncəvinin məqbərəsi 
ziyarət edilib, burada yara-
dılan şəraitlə tanışlıq olub. 
Azərbaycan Prezidenti İlham 
Əliyevin Sərəncamı ilə 2021-ci 
ilin ölkəmizdə “Nizami Gəncəvi 
ili” elan olunduğu qonaqların 
diqqətinə çatdırılıb, dünya şöhrətli 
şairin irsi barədə heyət üzvlərinə 
ətraflı məlumat verilib. Daha 
sonra nümayəndə heyəti Vətən 

müharibəsi zamanı Ermənistan 
silahlı qüvvələri tərəfindən 
Gəncənin raket atəşinə tutulması 
nəticəsində dağılan ərazilərə baş 
çəkib. Qonaqlar günahsız mülki 
insanlara qarşı həyata keçiril-
miş erməni hərbi cinayətlərinin 
nəticələri ilə yerində tanış olub.

Nümayəndə heyətinin üzvləri 
erməni terroru zamanı həlak olan 
dinc sakinlərin xatirəsinə ehtiram 
əlaməti olaraq, dağılmış evlərin 
ətrafına gül düzüblər. Məlumat ve-

rilib ki, cəbhə zonasından kənarda 
yerləşən Azərbaycanın ikinci 
böyük şəhəri Gəncə Ermənistan 
tərəfindən ümumilikdə beş dəfə 
ağır artilleriya və raket zərbələri 
ilə atəşə tutulub. Raket hücumları 

nəticəsində Gəncənin tarixi və dini 
abidələri, təhsil və səhiyyə ocaqları 
da zərər görüb.

Sonra qonaqlar Gəncə 
Şəhər Prokurorluğunun inzibati 
binasında yaradılmış şəraitlə tanış 
olublar. Onlara prokurorluğun 

fəaliyyəti barədə ətraflı məlumat 
verilib. Nümayəndə heyətinin 
səfəri davam edir.

AZƏRTAC

Müdafiə Nazirliyi Vətən müharibəsində şəhid olmuş 
hərbi qulluqçuların yenilənmiş siyahısını dərc edib
Müdafiə Nazirliyi Vətən müharibəsində şəhid olmuş hərbi 

qulluqçuların yenilənmiş siyahısını dərc edib. AZƏRTAC 
nazirliyin saytına istinadla xəbər verir ki, siyahıda Azərbaycan 
Respublikası Silahlı Qüvvələrinin Vətən müharibəsində 
şəhid olmuş hərbi qulluqçularından iyunun 2-dək dəfn edilən 
2900 nəfərin, eləcə də itkin düşmüş hesab olunan 14 nəfərin 
fotoşəkilləri, adları, soyadları, hərbi rütbələri və doğum tarixi 
haqqında məlumat təqdim olunur.

İtkin düşmüş hesab olunan hərbi qulluqçuların tapılması 
və identifikasiyası üzrə işlər davam etdirilir.

Allah bütün şəhidlərimizə rəhmət eləsin!
Şəhidlərimizin ruhu qarşısında baş əyirik!
Vətən müharibəsində şəhid olmuş hərbi  

qulluqçuların siyahısı 
https://mod.gov.az//images/pdf/e6b76107ea25563388c-

2b8a28c09ba90.pdf

Yeni Azərbaycan Partiyası (YAP) Sədrinin müavini – Mərkəzi Aparatın 
rəhbəri Tahir Budaqovun rəhbərlik etdiyi və YAP Təftiş Komissiyasının 
sədri, Milli Məclisin deputatı Sevinc Hüseynova, YAP İdarə Heyətinin üzvü, 

Milli Məclisin deputatı Hikmət Babaoğlu, Milli Məclisin deputatı Ramil Həsən 
və YAP Gənclər Birliyinin sədri Bəxtiyar İslamovdan ibarət nümayəndə heyəti 
Türkiyədə səfərdədir. AZƏRTAC xəbər verir ki, Yeni Azərbaycan Partiyasının 
nümayəndə heyəti iyunun 2-də Türkiyə Respublikasının banisi Mustafa Kamal 
Atatürkün məzarını – Anıtqəbri ziyarət edib.Yeni Azərbaycan Partiyası adından 
Anıtqəbrin önünə əklil qoyulub.

Leyla Abdullayeva: Bölgədəki atəşkəs şəraitində  
Fransanın hər hansı rolunu görmürük

AZƏRTAC xəbər verir ki, bunu 
Azərbaycan Respublikası Xarici İşlər 
Nazirliyinin Mətbuat Xidməti İdarəsinin rəisi 
Leyla Abdullayeva Fransa Prezidenti Em-
manuel Makronun Ermənistan baş naziri 
ilə birgə mətbuat brifinqində səsləndirdiyi 
fikirlərə münasibət bildirərkən deyib.

Leyla Abdullayeva bildirib ki, 
Azərbaycan tərəfi hər zaman bütün 
hərbi əsirlərin “hamının hamıya” prinsipi 
əsasında dəyişdirilməsi mövqeyindən 
çıxış edib. Dəfələrlə bəyan etdiyimiz 
kimi, Azərbaycanda erməni əsilli hərbi 
əsir yoxdur, o ki qaldı, üçtərəfli bəyanat 
imzalandıqdan sonra 2020-ci il noyabrın 
26-da Azərbaycan ərazisinə göndərilən və 
burada terror aktı törədən diversant qrupun 
üzvlərinə, habelə mayın 27-də Kəlbəcər 
rayonu istiqamətində ərazimizə daxil olaraq 
yolların minalanmasına yönələn təxribatçı 
fəaliyyət cəhdi göstərən kəşfiyyat-diversiya 
qrupunun üzvlərinə, onlar hərbi əsir deyillər.

Ermənistan tərəfindən itkin düşmüş 
erməni əsgərləri ilə bağlı irəli sürülmüş 
saxta ittihamlarına dair qeyd etmək 
istərdik ki, bu günlərdə Ermənistanda 
aşkar edildiyi kimi itkin düşmüş erməni 

əsgərləri morqların birində soyuducuda 
saxlanılır və bu da Ermənistanda böyük 
qalmaqala səbəb olub. Azərbaycan isə öz 
tərəfindən humanitar prinsiplərdən çıxış 
edərək 1600-ə yaxın erməni hərbçisinin 
cəsədlərini tapmışdır və bu prosesdə 
Rusiya sülhməramlıları və Beynəlxalq Qızıl 
Xaç Komitəsinin nümayəndələri iştirak 
ediblər. Erməni əsgərlərinin cəsədləri qarşı 
tərəfə təhvil verilib. Lakin hələ 1-ci Qarabağ 
müharibəsi zamanı itkin düşmüş 4000-dək 
azərbaycanlı barədə məlumat bu günədək 
Ermənistan tərəfindən verilməyib.

Fransa Prezidentinin çıxışında 
müsəlman abidələrinin də bərpa olunma-
sına dair fikrini alqışlayırıq. Lakin Fransa 
Prezidentinin çıxışında istinad etdiyi Dağlıq 
Qarabağ adı ilə bağlı vurğulamaq istərdik 
ki, belə bir inzibati ərazi vahidi mövcud 
deyil.

Çıxışda istinad edilən birbaşa dialoq 
məsələsinə gəldikdə, bu, artıq baş verir. 
2021-ci il yanvarın 11-də Azərbaycan, 
Ermənistan və Rusiya liderlərinin imza-
ladığı Bəyanata istinadən Baş nazirlərin 
müavinləri səviyyəsində görüşlər keçirilir 
və dialoq mövcuddur. Lakin Fransanın bu 

prosesdə hər hansı rolu yoxdur.
Delimitasiya və demarkasiya prosesinə 

gəldikdə, bəyan etdiyimiz kimi, Azərbaycan 
delimitasiya prosesinə başlamağı 
dəstəkləyir və bu proses danışıqlar yolu ilə 
öz həllini tapmalıdır.

Bir daha da qeyd etmək istərdik ki, 
Azərbaycan hərbçiləri öz doğma torpaqla-
rında xidmət göstərirlər. Təəssüf hissi ilə 
qeyd etmək istərdik ki, 1997-ci ildən Fransa 
həmsədr qismində fəaliyyət göstərsə də 
Fransa tərəfindən heç zaman Ermənistan 
qoşunlarının işğal altında olan Azərbaycan 
torpaqlarından çıxarılması ilə əlaqədar 
çağırış edilməyib. Baxmayaraq ki, bu, 
BMT Təhlükəsizlik Şurasının müvafiq 
qətnamələrinin tələbi idi.

Sərhəd məsələlərinin müzakirələr yolu 
ilə həll edilməsinə gəlincə bildirmək istərdik 
ki, Azərbaycan münaqişənin danışıqlar 
yolu ilə həllinin daim tərəfdarı olub və 28 il 
danışıqlar prosesində iştirak edib. Odur ki, 
Azərbaycan hər zaman müzakirələrə və 
danışıqlar prosesinə açıqdır.

Fransanın qəti şəkildə regiona qayıtma-
sı barədə açıqlama isə anlaşılan deyildir. 
Fransa həmsədr ölkədir və bu statusda 
1997-ci ildən regional proseslərdə iştirak 
edir. Ona görə də bu açıqlama anlaşılan 
deyil.

Sirr deyil ki, Fransanın Ermənistana 
xüsusi rəğbəti vardır, amma Minsk qrupu-
nun həmsədri kimi bu ölkə rəsmi neytrallı-
ğını saxlamalıdır. Ümid edirik ki, həmsədrlik 
mandatına uyğun olaraq Fransa tərəfindən 
neytral və qərəzsiz mövqe sərgilənəcəkdir.

Öncə vurğulamaq istərdik ki, bölgədə atəşkəs təmin edilir və bunun 
əsasında Azərbaycan, Ermənistan və Rusiya liderlərinin 2020-ci il no-
yabrın 10-da imzaladığı birgə Bəyanat dayanır. Azərbaycan ərazisində 
müvəqqəti yerləşən Rusiya sülhməramlı qüvvələri sülhməramlı mis-
siyanı yerinə yetirərək atəşkəsin təmin olunmasına çalışırlar. Bu 
məsələdə Fransanın hər hansı rolunu görmürük.


